燹餘稿下

上元花燈  有製轉燈者影現魚龍之戲  （實美注）刺夤緣新貴之作

幻影熱中轉。得時魚化龍。可憐銀燭短。看不到晨鐘。
餞傅警局長解職歸里（二首） 

我抱書空恨。君無媚竈才。辭官誠有識。不黨竟何灾。
歸路雲千岫。離亭酒一杯。罏溫須痛飲。世味半寒灰。
喜得盡烏私。還鄉切莫遲。樹風寧捨我。遊宦已非時。
泄柳迹難近。閔騫言可師。憐他庸碌輩。去就昧機宜。
陷城（有序） 

歲庚午春二月，西北軍馮玉祥等起兵抗中央，時十九師高桂滋入據莒，諸二邑響應馮軍，中央遣范熙績、陳耀漢兩師合攻之，遂圍二邑。
 漫天皆是恨。二月更無春。陽候不歸雁。曲塘猶凍鱗。
 鼓笳衝峻壘。脛脰斷荒榛。呵手書空問。何時楊柳新。
聞雁 

莒子無春至。憐君尚北歸。城邊多戰壘。莫向近郊飛。
戰地寒食日雨 

風雨淒涼塹壘新。杏花憔悴別傷春。放晴明日墳添土。卻是衝鋒鐵騎塵。
哀時（五首） 

憂極翻無淚。雲多不是霖。唯須千日醉。度此十年陰。
 江漢長飈冷。關山洚水深。檄文皆護憲。宛似有肝心。 
中原罷農事。混戰當耕耘。縱使今秋穫。翻加隔歲勤。
 涕洟春作雨。燹燧夜蒸雲。吾有筆成陣。何能真掃軍。 
天心未悔禍。人事似圍棋。黑白徒紛擾。存亡豈預知。
 殘兵猶負固。對局已神疲。何處覓國手。敲枰安四夷。 
侵曉搴旗出。黃昏棄甲回。呂侯鷹已飽。蘇史馬偏隤。
 口血千年碧。心珠九曲迴。崇朝一覆手。功業化寒灰。 
世亂將何避。深山亦據兵。不堪聽暮角。誰許問春耕。
藜藿映人綠。髑髏依蚓鳴。赤眉與銅馬。寨寨榜官營。
攬鏡 

別爾未匝月。清霜飛滿頭。初疑塵偶染。再拭影還留。
看去祇多恨。搔來相對愁。羲和縱回日。豈易變春秋。
碩鼠嘆 （實美註）此詩作於莒城圍未解時，當有所指。
碩鼠碩鼠堂之隅。毀我垣兮傷我牏。跳梁翻盆曷有亟。己多畏忌安能驅。
縱有束茅塈四壁。東方塞墐西穿窬。海涯二月足風雨。況是兼旬昏墊苦。
旋流折衝穹窒開。沮舍濊濊如施罟。不怨碩鼠怨媧皇。瑯琊片天何漏補。
牀前泝洄行潦深。更廣厥穴誠何心。大廈基礎鑿將倒。胡能與之死同岑。
我非不欲遷樂土。飛鳥悲鳴戀故林。
嗚呼。蛟可射。龍可轡。鱷可驅。虎可刺。
碩鼠碩鼠兮奈何爾類。碩鼠碩鼠兮奈何爾類。
當罏嫗 （實美註）城困已久，糧盡民飢，當局意圖自全，附之高軍。有因事逃亡者，詩人紀實以美之。
少年聯轡驕戎衣。路草不發塵揚飛。枯楊城邊問酒肆。翕赫下馬敲荊扉。
三三五五入門去。狂飲恣謔抽刀揮。煙寒天低墜昏日。更喚煮酒添甘肥。
當罏老嫗笑趨拜。世亂園蕪只韭薤。請聽暮角催衝鋒。早歸莫遣元戎怪。
吾有二子昔從軍。十年背家戍關塞。一付法曹偶失機。一歿沙場遭戰敗。
不憂老死刀兵鄉。見君憶子情慘傷。莫言墳前木已拱。正似刳心栽劍鋩。
莫誇男兒志四方。倚閭日引千里腸。天下父母皆如此。休教戰釁傳君鄉。
尚欲有言已吞聲。四座色沮齊涕零。玉壺有酒誰能傾。相率解甲歸春耕。
元戎中宵起促戰。月高野闊多空營。孟諸芝艾半焦死。欬唾數點崇朝生。
幾輩簪裾厭梁肉。手攜時策翻白目。含怒張鬣如箭豬。斯須局蹐能蝟縮。
輒趨轅門為歌功。道逢卒乘先側足。村嫗鴻毛何足論。竟除瑯琊一路哭。
莒城圍困憶趙阿南兼呈呂今山 

春風思北郭。為我敞高堂。鶯遶檐花囀。詩乘斗酒狂。
固難留昨日。何竟到紅羊。無限琴樽意。重溫事渺茫。
牡丹 

玉仗金袍春殿尊。群芳氣象總難論。紅豔何傷說宜眾。君王妃子共乾坤。
莒城圍困數月夜聞碾磑之聲應軍役也斷續酸楚森動人魄依其聲以為短歌 

月淒淒。露淒淒。疑是疑非烏夜啼。輾軋軋。磑軋軋。斷聲蹇澀續聲滑。
時斷時續如泣訴。忽雜戲謔忽瞋怒。遠天淅瀝飄風來。挾泣挾訴神聽哀。
飄風挾之欲何去。茫茫不知堪寄處。戍樓鼓角催嚴更。四隅喧聒秋潮生。
似聞陳辭未能盡。牛馬效走旋轉緊。悲矣乎。悲矣乎。聲自斷續言卻無。
續聲長。應是續淚千萬行。斷聲傷應是斷碎心與腸。飢疲臥道兵飽糧。安望此身兮偕汝亡。
舍營 （實美註）軍隊所經皆踞民舍，臨去輒並門窗而拆之。
角吹野塵動。檐隙飄悲風。鐵蹄塞巷隘。婦孺竄西東。
兵士喧屋廡。軍官踞閨中。主人強顏笑。進退身曲躬。
摍笮供炊爨。雞豚為一空。訇牆起噂噆。鞭捶號鄰翁。
兔亡狐豈免。側耳心怔忡。國軍自重紀。村氓或倥侗。
明朝聞前發。轂擊夜隆隆。釜甑棄道路。祇裯覆青驄。
深跪將致詞。嚴威逗雙瞳。盡驅子弟去。羈絆牛馬同。
歸來何所見。四壁撐蒼穹。獨蹲垂頭泣。此恨無時窮。
餉億 （實美注）過軍皆就地勒民出餉
炎魃焮烈風。連秋不作雨。壯夫投四裔。畎畝半焦土。
三年皆什征。村長縶縣府。大軍何處來。猙獰若虓虎。
晨視甑瓿空。搔首憂供取。高門輸牛馬。閨蓽市麻縷。
一死誠艱難。有生日茹苦。已甘貼兒婦。何惜鬻田圃。
少博歡喜顏。寸陰似天祜。昨夜嚴霜飛。峻寒痛刺股。
餘此懸鶉衣。那堪應掊聚。金戈高於山。欲去無翼羽。
始知縣官好。尚可少撐拄。仰頭望青霄。飢火燒肺腑。
歲月何其遲。鯉魴泣網罟。
拉夫 （實美注）移軍時，擄民擔架名曰拉夫，必出資贖放。
今日應役歸。荷鉏徂南畝。禾黍辨更稀。田隴薈稂莠。
秋來不得糧。何以養父母。耕者滿郊原。嚬呻同一口。
官軍絡道周。囊橐萬物有。呌呶齊捉人。披靡四野走。
疾或墜溝傷。徐則遭其肘。懾慴無所容。忿悁高牛斗。
彭觥鞭扑身。牽引緶貫首。壯丁將大車。斑白任擔負。
飢須并日食。寢亦環兵守。還似奏捷書。獻俘加械杻。
哀哀亂世民。爭及太平狗。
炮聲 

輸軍莫道萬家空。朝有丹霞暮有風。惟恨炮聲殘夜止。不為飢鳥一開籠。
病酒 

病酒臥清晝。垂幃聽暮笳。風皴新戰骨。馬放破官衙。
妻子愁中笑。糟丘亂後加。青州有白墮。願爾遍天涯。
對雨 

蕭齋晨寂寞。風雨滿庭堦。暝色上虛壁。秋聲喧古槐。
孤城在泥滓。萬國化狼豺。五月霜飛鬢。吾生良有涯。
登樓 

無賴秋郊闊。登樓日已曛。荒城老樹色。砧杵碎鄉心。
贈張秀甫 

一卷新詩吟最工。瑯環幾度落花紅。墨池寒浸浮丘月。斑管長驅渤澥風。
雲樹江天懷舊雨。劍戈檐宇哭群雄。汨羅幽怨何人識。沭水瀟瀟感慨同。
撤軍（有序） 

入秋，西北軍攻陷濟南。省軍東走，有旅部韓某離二欲投馮，逗遛於濰。先是高桂滋派其第二旅他往，圍後無所歸。旅長某甲聞濟訊喜，往求援，只與軍火，使自返解至濰。遇韓，說以解莒圍立功。并進，不二日，中央軍各路皆勝，西北軍自濟退，省軍反收復之，大局底定矣！圍莒之陳軍，因是弛於防外。是日，高軍縋城至郊採樵，韓甲二旅不知濟變也。從陳軍背後猝擊，陳又見城上軍源源而下，腹背受攻，疑局勢又有轉捩。惶惑撤圍去，而採樵之高軍，誤韓甲等為陳軍來攻，力抗之。韓甲等亦誤採樵者為圍城陳軍，奮撲之。從朝至暮，彈密如雨，死傷枕藉，至肉搏交語乃悟。及向濟報捷，方知西北軍之全潰也，夜相與棄城遁。
 攻守兩軍齊遁逃。奇文曾未見龍韜。元戎不解天心悔。各向夢中脫戰袍。
 儌倖重生事亦奇。途窮恐是夢華欺。昂頭紅日分明見。不似酣眠未覺時。
解圍（四首） 

綿綿血雨打城開。如啟蟄蟲春氣來。滿眼黃塵連郭暗。人煙數點劫餘灰。
誰棄自殘同室戈。伏屍纏草夾城河。縱為京觀高山嶽。爭及流民血淚多。
猶傳鼙鼓聚任城。千里迢遙心已驚。但道軍中皆節鉞。為鉤為國不分明。
炊骸掘鼠不堪論。故舊今朝幾箇存。江北江南消息絕。難猜孰與孰招魂。
閑夜 

新詩盈袖酒盈瓢。簾外涼生山月高。風滿閑庭人去後。秋蘭花下讀離騷。
隣有豢鶴夜聞其唳 

九皋鳴不似。或泥此宵心。客正看孤月。君非友素琴。
迍邅惟一境。感慨有同音。混沌乾坤裏。從無苔與岑。
琴堂張筵歌（有序） （實美注）莒州志潘劉皆酷吏，詩記云：「蓬蒿四十里，煙火兩三家。」 
戰後邑宰多為軍幕武弁。為酬庸也。亂初平。流寇四攪。新宰耽於行軍舊習。深避之。惟賦稅之繁求也。
城南城北萑苻多。琴堂暇豫整絃歌。牀頭捉刀有英士。昔慕從政今投戈。
高張華筵集巨室。不言平寇言催科。由來報災希茍免。官本寬惠民求苛。
掾曹笑罵各瞋目。仁者難乎作民牧。潘劉用法相繼嚴。百里幾家完骨肉。
財充府庫績冠軍。赫赫具瞻自畏服。與時座客寂無聲。蠟淚垂紅酒澄綠。
霹靂裂雲彈雨飛。使君沉醉人去稀。出逢奔迸說寇至。彷徨路隅何處歸。
詰旦入門半焦土。長號四顧天一圍。驀驚喧呼止哽咽。稅吏來徵燒後扉。
早春負暄 （實美注）戰後次春，喘息初定之意
新綠階墀幾處生。胡床負日愛春晴。有時舒眼青天上。數點流雲自在行。
春郊晚眺 

烏鵲遲棲水急流。林坰晚眺起春愁。微茫露草荒天裏。破壘涼生月一鈎。
新柳 （實美注）戰後邑令多來自營伍，貪婪恣睢，尚不及舊官僚，少知恤民命也。
數株新柳傍官衙。爭似河陽一縣花。畢竟春風不私惠。蓬蒿也滿庶人家。
春日登莒子城（四首） （實美注）傷離亂也
春風一夜滿空庭。獨上荒城望野坰。村舍全非亂山在。重開笑靨向人青。
黃埃如雨鍤如雲。隴畝縱橫半不分。戰壘剗平春已暮。空將租稅望耕耘。
一潭煙水夕陽昏。寂寞桃花掩小村。不識主人何處去。離離春草入柴門。
數處茅檐照眼新。築牆猶是馬蹄塵。流亡初集少燈火。深巷晚風吹碧燐。
題張愚談山水畫冊 

山窗佳氣突兀三千丈。惟覺涼颸颯颯生簾幌。誰驅五嶽置几前。疑是真宰闢天壤。
巒崩澗落怪石走。波蹙泉立如應響。灌木隱現橫蒼煙。幽人羽士自來往。
眾芳細茸披晴昶。雷雨歸帆入浩漭。霜後疏林半江干。月中積雪千峰上。
中華藝苑多取神。原非曲士堪問津。歐西畫在書卷外。時尚不為方家珍。
申江諸子好奇詭。役志側媚喪其真。張生挺出力追古。下筆直與石濤親。
憶昔東蒙頤園叟。擅場歷下稱絕倫。萬山雜沓足雄健。片石孤松極嶙峋。
其間迹熄二十載。至此清發有傳人。豔也識力薄。對之徒驚愕。
心雖能通不能說。巨細無痕見斧鑿。為君濡毫兮一放歌。胸少邱壑兮如畫何。
歌罷回看人間世。湖山白眼冠蓋多。願借臥遊不惜十日過。聊得照人眉宇青峨峨。
聞鐘 

為警世間春夢蘇。山鐘敲罷四更餘。天心淡淡轉銀漢。江上朧朧斜玉蜍。
寂照方牀禪定後。梵音深殿讚香初。騷人憐解楓橋語。高枕愁聽意不如。
仕進 （實美注）韓復榘主魯，眾官點名發薪，巡視所屬，多堂見，每日五鼓集眾官，朝會唱歌跑步。
不解絃歌化。惟教廝隸從。錄囚新仕進。待漏舊朝容。
未許存真氣。豈還追禮蹤。依然門若市。仰首競攀龍。
有幸 

冷官居僻縣。把卷日悠然。守志骨非傲。直言辭若顛。
羹牆真有幸。金玉早無緣。識得簞瓢樂。蓬瀛不羨仙。
剿匪（二首）（實美注）巨盜劉桂堂，寇沂各地，省派兩軍進剿，至沂興，盜背馳，未交一戰，民受重困，詩紀實也。
寇東負嵎兵擊西。寇北兵南非路迷。寇兵自是風馬牛。民被兵劫向天啼。
兵之視民即寇盜。寇卻引兵為同調。兩者之間難為民。悠悠蒼天胡不弔。
富人說兵較勝盜。貧人說盜勝於兵。盜兵俱各飽颺去。創痛留啟災黎爭。
兵惟劫財不擄人。盜只劫富能寬貧。事秦事楚費猶疑。恨我何辜生今時。
蟋蟀 

纖月漸沉太白低。清吟切切出花畦。園林一夜秋思滿。又逗離人心向西。
秋陰 

花木摶風偃曲廊。綿綿絲雨送新涼。難遮西去雲千片。各載秋思惱故鄉。
聞笛 

一曲風淒清。似含無限怨。新月掛西樓。欲沉復繾綣。
清盜紀功碑 （實美注）韓為主魯之總戎，韓某馮謂馮玉祥也，其風好作偽枉民，詩中所云，皆紀實也。
魯南盜寇紛如麻。越貨殺人劫官衙。鎮軍連營觀壁上。臨淮不解依輔車。
寇颺十日鎮軍入。利無可攘名可賒。枉民希旨頌平寇。豐碑勒銘題萬家。
亂時輕文偏重武。勢所使然無今古。厥惟風紀科不同。韓軍原是馮舊伍。
廝卒斂財鞭縣官。將校羽書欺督府。眼底從政等犬羊。耳中胠篋皆熊虎。
寧知盜寇還復來。鎮軍退避城四開。盡驅人畜逍遙去。豐碑屹屼遺黃埃。
荒天落寞積秋雨。贔屓側蹠眠青苔。君看峴山一片石。同此墜淚殊其哀。
贈賀四 （實美注）丁卯南北戰起，魯派方永昌守臨沂，勝之。有人謂國軍北來，是君之招也。事平君歸，嘗以雕章自遣，故有磨碬之句。
少年好劍術。來往朱亥家。登堂喚美酒。醉擊秦皇車。
長者皆側目。飄流東海涯。城陽逢賀四。傾蓋日西斜。
市頭解金貂。酒為李白賒。放言論時政。把臂嗤長沙。
憶昔沭河湄。春耕入鼓笳。獨君敬墳墓。欻起安闉闍。
功高易來謗。玉潔蠅飛瑕。連秋竄亡命。勞我望蒹葭。
百里機杼鳴。歸來雙鬢華。兒童不相識。危坐笑磨碬。
予病謝交遊。棄樽禮袈裟。時哉已如此。慎勿長咨嗟。
君竟不厭老。聞雞看青蛇。賓客時滿堂。舌鋒猶燦花。
酣歌氣蓋世。潦倒虛乘槎。風雨動窮谷。瀟瀟灑窗紗。
座中盡掩涕。如聽漁陽撾。達者貴適志。浮名安足誇。
願共攜手去。碧山餐紫霞。
錦州失陷雜咏（存六） 

銀球遺恨誨金戈。此日真成沒奈何。戰罷回看漢關月。糧籌處處唱沙多。
（儲銀盡為日人輦去。戰士卻多欠餉） 
玉樹魂銷歌未終。樓臺高下美人風。龍沙戰血腥千里。不及臙脂一點紅。
（主帥正嬖某一舞女） 
新猷未展各相猜。爭道扶桑秘使來。不信國人真瞶瞶。顧公終是外交才。
（時有簽秘約之謠。民多思顧維鈞大使出交涉之。） 
遼陽北望淚沾巾。儘有英豪恥帝秦。奮起揮戈張大義。難能昔是盜鉤人。
（綠林中人多起義抗之） 
驚心欲起蟄潭龍。尚憶腥涎灑九重。縱不蒼生在洪水。也非霖雨作東峰。
（聞軍閥某。欲乘機再起也） 
冠蓋升沉朱雀橋。中樞傳舍噪螗蜩。胡兵忍擊山河碎。宦海難平萬丈潮。
月蝕 （實美註）洛府二中全會通過，軍民分治以格不果行。比而哀之，曰：孤月；曰：闇翳；曰：眾星，當各有指。
闇翳薄孤月。玉盤入括囊。眾星燦以繁。閃閃申角芒。
仰觀豈不炫。躔座非正方。人間倏晦冥。感慨摧肝腸。
雖云地之影。終惕變其常。疾風可裂雲。吹此難飄颺。
我欲挽坤軸。擲之南斗傍。扶君中天麗。朗然復清光。
悔（二首） 

人事天心兩不知。迂論深悔刺當時。群山孰是中流柱。爾縱貪瞋我亦癡。
青蓮花下禮空王。呵壁懷沙枉自傷。熱淚從今歸淨海。教他有力載慈航。
九日雜興（六首） 

西山遙望萬峰秋。醉插茱萸憶舊遊。不識雲間六朝寺。幾人倚樹為詩留。
秋雁急征湘浦雲。沙汀蘆荻白紛紛。故鄉西望隔煙水。時去知歸空羨君。
借問誰為撥亂才。登樓慷慨且傾杯。遙知白下數叢菊。應帶新亭清淚開。
山城清曠散天絲。野外風高欲暮時。閑看林間歸倦鳥。羽毛顦顇託寒枝。
蕭瑟西風滿翠微。寒空破碎亂雲飛。斜陽欲滅秋沙遠。黃葉聲中酒客歸。
疏林枝上月華新。洗淨長空萬里塵。一客臨風菊三徑。颯然天地結秋鄰。
今從軍（四首） （實美注）刺內戰之驕兵也
今日從軍樂。閭閻盡是家。關中多錦繡。意不在胡沙。
越卒防秦地。秦兵駐越方。還家各垂淚。荊莽似他鄉。
有子從軍去。倚門傷亂離。輸將似懸磬。猶自受兵欺。
破屋歸鴉少。秋原戰骨新。蒼生同一哭。非弔陣亡人。
贈桐城張二赴南洋 

捲雲高沒海風秋。帆落爪哇人倚樓。一片溶溶綠窗月。刺桐椰子各生愁。
古劍 

秋風古原幾千載。秦歟漢歟霸圖改。苔痕斑駁疊紫碧。恐是當年血花彩。
扣之鏗然聲作殊。似欲吼起切磊塊。今日世人重倭刀。千金一擲輕鴻毛。
渣滓雜糅難為用。相逢但矜鷿鵜膏。可憐錕鋙委泥沙。精氣徒沖星斗高。
吾重摸娑增感傷。時不濟兮寧久藏。吳市春宵醉粉黛。夷門落日餘邱邙。
白髮漸多莫擊筑。悲歌一曲空霑裳。
遊仙 

杳杳自不持。飄然入幽奇。聞道最勝境。由來人少知。
崇山合沓起。石棧鈎天池。洞門榜古篆。欲讀難析辭。
懸峒聯岪鬱。岭巆光熹微。氍毹綠毿毿。沆瀣陰霏霏。
迴環劈兩峽。百丈寒泉飛。豁見雲根底。煙蘿雙石扉。
澗水齧我足。谷風吹我衣。叩門驚睡鶴。誤蹋織女磯。
驟雨四邊來。連峰應震雷。忽睹方瞳翁。抗手金蓮台。
授我碧玉麈。一揮太陽開。再拜問丹秘。笑說非仙才。
但遺安期棗。飲以流霞杯。導我從之遊。數武失林丘。
涵空拍洪濤。萬里溟渤流。袖出青荷葉。駕之疾於舟。
蛟龍吼其下。脊背風颼飀。碧霧吞島嶼。蒼茫見瀛洲。
錦林盡連理。芝草多九莖。異花附巖發。五色璀華英。
高松落琥珀。赤蘚騰水晶。瑪瑙雜阡陌。谷陵散瑤瓊。
突兀樓臺麗。玲瓏閶闔新。珊瑚結罘罳。瑇瑁梁絕塵。
局腳蹲白象。吉光設華茵。窒皇隱簾箔。璣琲耀璘彬。
絪縕裊馨香。櫛比嘈笙篁。羽客如皎月。雲軿燦成行。
鷹虎嬉階砌。鳳麟共翱翔。世間億萬劫。聞此寸陰長。
不曾有終始。安記變滄桑。未能早逃禪。復悔遲學仙。
煩惱漏無盡。其量充大千。徘徊掩涕淚。眾象幻浮煙。
富貴真敝屣。茲意憑誰傳。
冬夜宿山寺 

千峰雪掛暮天霞。枯木搖風噪落鴉。塔院無人門早閉。卻來山月照梅花。
雪後野望 

天末屯陰晦。野橋看遠山。凍雲連雪起。新冷渡溪閒。
暮角吹晴霰。飢鷹瞰古關。龍沙鐵衣薄。北望正愁顏。
返里度歲有憶 

客況歲朝三十春。歸來除夜憶前塵。眼中禮俗依然在。鏡裏顏非竹馬人。
楓橋 

山鐘初動近中宵。斜捲江帆欲落潮。千里故人城畔月。霜天送客上楓橋。
蘇州報恩寺瞻塔 

寶幢涌出梵王宮。檐拂飛雲角挂風。無數寒鴉纔入定。半天鈴語月明中。
過武昌與傅覺夢宴黃鶴樓 

謫仙登臨擱筆去。過客千載俱無詩。我與江山雖有興。焉敢率爾輕吐辭。
今緣行役訪故好。抒情長吟言我私。傅生漢皋為清吏。扁舟夙約來與期。
生涯聞道還如舊。酒債築臺詩盈袖。參商一面誠艱難。勸酌何辭百樽受。
倚欄東指蛇山陽。萬株梅花貌清瘦。遠賞醉懶不能從。更憐斜日依巖岫。
明朝又是離別愁。坐起徘徊行且留。萍蹤大扺似黃鶴。安得復返黃鶴樓。
日夷津滬作戎首。戰禍弦箭無能收。相思莫教入烽火。暮雲春樹仍可求。
黃鶴樓 

晴川芳草對高樓。雲外客心江上舟。猶似當年吹玉笛。梅花零亂不禁愁。
朱仙鎮懷古 

血人血馬聲如在。風想鼓笳雲想旗。草木應埋胡虜骨。山陵曾撼岳家師。
金牌面面言猶恨。鐵像雙雙願有知。何事中原輕敝屣。黃龍孤負酒傾巵。
過開封寄懷 日夷寇邉正急時也
西湖歌舞哀南宋。過客時艱話汴州。榆塞煙塵窮日變。吳門富貴破天求。
難逢青眼錐長處。恨逝華年筆未投。太息信陵今已杳。欲摧秦寇共誰遊。
舊居 

小院高桐碧蔭疏。長篩明月傍吾廬。半生苦作風塵吏。偶得歸來檢舊書。
故鄉 

故鄉瀟灑憶他年。物候撩人境宛然。我是會心參象外。難將滋味作言傳。
久客歸來風物多改感而誌之 

海外風華滿。詩書氣已消。樓臺非昔日。佳麗又今朝。
戚舊音難問。坊鄰姓未標。盈途少談者。多見女招搖。
楡錢 

琅琅滾滾逐清塵。逗得群芳笑綻唇。不羨青錢天上落。羨他買足十分春。
日軍突襲蘆溝橋名城繼陷京師震動 

此日哭何益。蛇封三十年。國人猶未醒。使節妄圖全。
祇有舟同濟。從無事在天。看誰頭可斷。不屈白旛前。
濟南陷落前一夕南發 

去國空流恨。著鞭慚未能。河山餘此夜。風雨暗平陵。
民命輕於芥。軍心渙似冰。忽聞吹畫角。轉覺氣崚嶒。
